
�� Rusiya Neft-Qaz Sənayeçiləri İttifaqının prezidenti 
Gennadi Şmal Qərbi Sibirdə neft-qaz kompleksini 
yaradanlardan biri olub. O, bir sıra məsul vəzifələrdə işləyib, o 
cümlədən Tümen Vilayət Komsomol Komitəsinin birinci katibi, 
Sov.İKP Tümen Vilayət Komitəsinin birinci katibi, SSRİ neft və 
qaz sənayesi müəssisələri tikintisi nazirinin birinci müavini, 
“Rosnefteqazstroy”un Direktorlar Şurasının sədri olub. 

Gennadi Şmal AZƏRTAC-ın müx-
biri ilə söhbətində Azərbaycan xalqı-
nın ümummilli lideri Heydər Əliyevlə, 
əfsanəvi geoloq Fərman Salmanovla 
və keçmiş SSRİ qaz sənayesi naziri 
Sabit Orucovla birgə işlədiyi illərlə 
bağlı xatirələrini bölüşüb. 

Heydər Əliyev bilikli, 
istedadlı insan idi, ən 

başlıcası, onun xarakteri vardı

SSRİ-də idarəçilik baxımından 
Heydər Əliyevlə müqayisə edilə 
biləcək adam yox idi. Onun keçirdiyi 
müşavirələrdə mən də dəfələrlə olmu-
şam. O vaxt hökumətin tərkibində 
operativ məsələlər üzrə komissiya 
vardı. Əslində, Heydər Əliyevin 
rəhbərlik etdiyi bu komissiya bü-
tün ölkə iqtisadiyyatını idarə edirdi. 
Hökumətin başçısı siyasi məsələlərlə 
məşğul idi, cari məsələlər isə Heydər 
Əliyevin üzərinə düşürdü. O vaxt 
cari məsələlər indikindən çox idi, 
çünki ölkə böyük idi. Lakin Heydər 
Əliyev bütün məsələlərin öhdəsindən 
bacarıqla gəlirdi. O, əvvələn, bilikli, 
ikincisi – istedadlı insan idi və ən 
başlıcası, onun xarakteri vardı. Bu 
amillər Heydər Əliyev səviyyəli insan 
üçün çox vacib idi. Onu həmişə 
diqqətlə dinləyir, eşidir və dediklərinə 
əməl edirdilər. O mürəkkəb dövrdə 
Heydər Əliyev Sovet İttifaqı üçün 
çox iş görüb. Bizim fikrimizcə, onun 
vəzifədən azad olunması çox böyük 
ədalətsizlik idi. Heydər Əliyev Sovet 
İttifaqı tarixində böyük iz qoyub. 

Fərman Salmanov ömrünün 
sonuna qədər Azərbaycan 

mentalitetini qoruyub saxladı 

Fərman Salmanov institutu 
bitirəndən demək olar ki, dərhal sonra 
Rusiyaya gəlib və ömrü boyu Rusi-
yada yaşayıb. Buna baxmayaraq, 

o, Azərbaycan mentalitetini qoruyub 
saxladı. Bu, hər şeydə ifadə olunurdu 
– insanlara, dostlarına münasibətində 
də, dünyagörüşünün genişliyində 
də. Bir epizod xatirimdədir. Komso-
molsk-Amur şəhərinin 35 illiyi qeyd 
edilirdi. Bu münasibətlə böyük bir 

toplantı keçirildi, Uzaq Şərqi tikənlər 
ölkənin bütün guşələrindən həmin 
toplantıya gəldi. Tümen nümayəndə 
heyətinə mən, Fərman Salmanov, 
Rusiya Elmlər Akademiyasının 
müxbir üzvü, geoloq İvan Nesterov 
və daha bir neçə nəfər daxil idi. Bizim 
nümayəndə heyəti adından çıxış 
etmək üçün Fərmanı seçdik. Hər 
halda o, Sosialist Əməyi Qəhrəmanı, 
Dövlət mükafatı laureatı idi... Amma 
ömrünün sonuna qədər rus dilində 
danışanda Azərbaycan ləhcəsi 
hiss olunurdu. Mən həmin tədbirin 
Rəyasət heyətində əyləşmişdim. 
Zaldan bizə belə bir qısa məktub 
göndərdilər: “Xahiş edirik, gələn dəfə 
Tümen nümayəndəsi çıxış edəndə 
tərcüməçi dəvət edin”. 

Fərman idmanı çox sevirdi, 
insanlara çox qayğı ilə yanaşırdı. 
Hətta tayqada ekspedisiyada olarkən 
orada istixana düzəltmişdi, pomidor, 
xiyar yetişdirirdi. Ümumiyyətlə o, əsl 
sovet tipli yaxşı rəhbər idi. Təəssüf 
ki, Heydər Əliyev, Fərman Salmanov, 
Sabit Orucov kimi insanlar azdır. Bu 
cür insanlarla həyat daha maraqlı 
olar. 

Mən Tümen Vilayət Komsomol 
Komitəsinin birinci katibi vəzifəsində 
işləyən dövrdə İngiltərədə futbol üzrə 
dünya çempionatı keçirilirdi. Bizə də 
bir putyovka vermişdilər. Biz həmin 
putyovkanı Fərman Salmanova ver-
dik. Fərman Salmanov çempionatda 
olduğu dövrdə ona Sosialist Əməyi 
Qəhrəmanı adı verildi. SSRİ-nin 
Böyük Britaniyadakı səfirliyində onu 
təbrik etdilər. Onun ömrünün sonuna 
qədər biz çox yaxın münasibətdə 

olmuşuq. Hətta onun 70 illiyinə həsr 
edilmiş təntənəli gecəni mən idarə 
edirdim. 

Yataqlar barədə 
xüsusi duyumu vardı

Fərman Salmanov Surqut üçün 
çox iş görüb. O vaxt biz fəal gənclər 
idik. Yataqlar barədə xüsusi duyu-
mu vardı. İnstitutu bitirəndən sonra 
Kuzbasda işləyirdi. O vaxt Kuzbas 
yetərincə abadlaşdırılmışdı. Oradan 
naməlum Surquta getməyə hər kəsin 
hünəri çatmazdı. Amma Fərman 

Salmanov belə bir qərar qəbul etdi 
və uduzmadı, əksinə, qazandı. 
Qərbi Sibirdə ilk neft Tümendə, Uray 
şəhərindəki “Şaim” yatağında tapıldı. 
Hamı hesab edirdi ki, əsas qüvvə və 
vəsaitləri oraya yönəltmək lazımdır. 
Amma Fərman bu fikirdə idi ki, böyük 
neft Ob çayı sahillərində tapılacaq. 
Yalnız “Ust-Balık” yatağı, daha sonra 
“Megion” yatağı” kəşf ediləndən son-
ra məlum oldu ki, o haqlı imiş. Bu-
rada yataqların həcmi tamam başqa 
idi. “Şaim” yatağında ehtiyatların üç 
milyard tona bərabər olması güman 
edilir. Belə yataqlar çox idi. Fərman 
yüzə yaxın yataq kəşf edib. Uren-
qoy, YANQO, Bovanenkov yataqları, 
Yamal yarımadasındakı ən iri yatağın 
ehtiyatları hazırda istifadəyə verilib 
və qaz hasilatını lazımi səviyyədə 
saxlamaq üçün əsas mənbə bu 
yataqlardır. 

Surqutda Fərman 
Salmanovu çox sevir, 

ona çox hörmət edirlər 

Surqutda “Fərman Salmanovun 
evi” adlı memorial kompleks var. Bu-
radakı yataqları kəşf etmiş geoloqla-
rın xatirəsinə ucaldılmış bu kompleks 
2007-ci ildə geoloq-kəşfiyyatçıların 
ilk desantının Surqut torpağına 
enməsinin 50 illik bayramı şərəfinə 
ucaldılmışdır. Bu kompleksin mərkəzi 
Fərman Qurban oğlunun evidir. 
Sibir neftini birinci olaraq kəşf etmiş 
Fərman Salmanovun o vaxt yaşadı-
ğı ev öz tarixi məkanında qorunub 
saxlanıb. 1957-1961-ci illərdə, yəni 
Yuqor torpağında neft fontanlarından 

əvvəlki dövrdə Fərman Salmanov bu 
evdə yaşayıb. 

Xantı-Mansiysk və Salexard 
şəhərlərində Fərman Salmanova 
abidələr ucaldılıb. Şurqutda onun 
adını daşıyan küçə və gimnaziya 
var. Bundan əlavə, bir neft yatağı-
na, bir teploxoda və “YUTeyr” hava 
xətlərinin bir təyyarəsinə Fərman 
Salmanovun adı verilib. Təsadüfi 
deyil ki, iki aeroport onun adını daşı-
mağa iddia edirdi. 

Sabit Orucov çox yüksək 
səviyyəli peşəkar idi

Sabit Orucovla yaxından tanış 
idim. Qəribə adam idi. Bir neçə il 
bundan əvvəl biz onun 100 illiyi 
münasibətilə böyük konfrans keçirdik, 
ona həsr olunmuş kitab nəşr etdik. 
O, neftçi, SSRİ neft sənayesi nazi-
rinin birinci müavini idi. Bu nazirlik 
iki hissəyə bölünəndən sonra Sabit 
Orucov qaz sənayesi naziri oldu. 
O, SSRİ qaz sənayesi üçün çox iş 
görüb. Onun nazir olduğu dövrdə 
ölkədə qaz sənayesi intensiv inki-
şaf edirdi, hasilatın həcmi təqribən 
250 milyard kubmetr artmışdı. Sabit 
Atayeviç həqiqətən unikal insan idi. 
O, Tümenə, bizim yanımıza gələndə 
ezamiyyəti azı bir həftə davam edirdi. 
Bu müddətdə o, Urenqoyda, Na-
dımda olan yataqlara hökmən baş 
çəkirdi. Özü də sadəcə səfər etmirdi. 
Hökmən müşavirələr keçirir, bütün 
çıxışları diqqətlə dinləyirdi. Sonra hər 
yüz kilometrdən bir yerləşən komp-
ressor stansiyalarına gedir, bütün 
məsələlərin təfərrüatına varırdı. Neft 
sənayesi sahəsində böyük təcrübəsi 
vardı. Özü də qeyri-ordinar, çox 
savadlı adam idi. Fərman Salmanov 
kimi, o da insanları yaxşı duyurdu, bu 
və ya digər məqamda lazımi qərarlar 
qəbul edirdi. Həm idarəçi, həm də 
mühəndis, texnoloq kimi çox yüksək 
səviyyəli peşəkar idi. Təəssüf ki, bu 
gün belə insanlar azdır. 

 Dünya Heydər Əliyev, Fərman 
Salmanov, Sabit Orucov kimi insanla-
rın üzərində dayanır.

Fəridə ABDULLAYEVA, 
AZƏRTAC-ın xüsusi müxbiri

Moskva

�� Azərbaycan Turizm və Menecment 
Universitetində ulu öndər Heydər Əliyevin 
unudulmaz xatirəsinə həsr olunmuş anım 
tədbiri keçirilib. Dahi rəhbərin əziz xatirəsi 
bir dəqiqəlik sükutla yad edildikdən sonra 
ATMU-nun rektoru İlham Mədətov 15 il əvvəl 
Azərbaycan xalqının yaşadığı hüznlü anları 
xatırladıb. 

Rektor qədirbilən xalqı-
mızın bütün şüurlu həyatını 
Vətənin tərəqqisinə, inkişafı-
na həsr edən ümummilli lider 
Heydər Əliyevin əbədiyyətə 
qovuşduğu xəbəri ilə sar-
sıldığını, həmin tarixdən 
illər keçsə də dünyanın hər 

yerində  dekabrın 12-nin 
ulu öndərin anım günü kimi 
hörmətlə, məhəbbətlə qeyd 
edildiyini xüsusi vurğuladı. 
Diqqətə çatdırdı ki, ümummilli 
lider hələ Sovet dönəmində  
böyük uzaqgörənlik və 
müdrikliklə Azərbaycanın 

gələcək müstəqilliyinə zəmin 
yaratmışdı. 

“Bu səbəbdən də fəxrlə 
deyə bilərik ki, vətənsevər 
insanları, iqtisadi potensi-
alı, zəngin mədəniyyəti və 
ənənəvi tolerantlığı ilə diqqət 
çəkən müstəqil Azərbaycan 
Respublikası ümummilli lider 
Heydər Əliyevin şah əsəridir”. 

Anım mərasimində 
ATMU-nun xidmət 
mühəndisliyi fakültəsinin de-
kanı Sevda Vəzirova, ictimai 
fənlər kafedrasının müdiri 
İbrahim Əliyev, “Heydər 
Əliyev lektoriyası”nın rəhbəri 

Məhərrəm Zülfüqarlı ulu 
öndərin Azərbaycan xalqı və 
dövləti üçün gördüyü işlərin 
miqyası, həyata keçirdiyi 
mühüm layihələrin uğurlu 
icrası, ölkəmizin beynəlxalq 
aləmdə söz sahibinə 
çevrilməsi prosesindəki 

saysız xidmətlərini ətraflı şərh 
ediblər. 

Tədbir ümummilli liderə 
həsr olunan videoçarxın 
nümayişi ilə yekunlaşıb. 

Z.HÜSEYNOVA, 
“Xalq qəzeti”

14 dekabr 2018-ci il, cümə6
AZƏRBAYCAN RESPUBLİKASI 

NAZİRLƏR KABİNETİNİN QƏRARI

“Azərbaycan Respublikasının Maliyyə 
Monitorinqi Xidmətinin normativ xarakterli 
aktlarının hazırlanması və qəbul edilməsi 
Qaydası”nın təsdiq edilməsi barədə

“Normativ hüquqi aktlar haqqında” 
Azərbaycan Respublikasının Konstitusiya Qa-
nununun tətbiq edilməsi barədə” Azərbaycan 
Respublikası Prezidentinin 2011-ci il 16 fevral 
tarixli 384 nömrəli Fərmanında dəyişiklik 
edilməsi haqqında” Azərbaycan Respublika-
sı Prezidentinin 2018-ci il 18 iyul tarixli 216 
nömrəli Fərmanının 2.4-cü bəndinin icrasını 
təmin etmək məqsədi ilə Azərbaycan Respub-
likasının Nazirlər Kabineti QƏRARA ALIR:

1. “Azərbaycan Respublikasının Maliyyə 
Monitorinqi Xidmətinin normativ xarakterli 
aktlarının hazırlanması və qəbul edilməsi 
Qaydası” təsdiq edilsin (əlavə olunur).

2. Bu Qərarda dəyişikliklər Azərbaycan 
Respublikası Prezidentinin 2002-ci il 24 
avqust tarixli 772 nömrəli Fərmanı ilə təsdiq 
edilmiş “İcra hakimiyyəti orqanlarının norma-
tiv hüquqi aktlarının hazırlanması və qəbul 
edilməsi qaydası haqqında Əsasnamə”nin 
2.6-1-ci bəndinə uyğun edilə bilər.

Novruz MƏMMƏDOV 
Azərbaycan Respublikasının Baş naziri

AZƏRBAYCAN RESPUBLİKASI 
NAZİRLƏR KABİNETİNİN QƏRARI

Azərbaycan Respublikası Nazirlər 
Kabinetinin “Sosial müavinətlərin, 
təqaüdlərin və kompensasiyaların təyin 
olunması üçün təqdim edilən sənədlərin 
və məlumatların rəsmiləşdirilməsi, baxıl-
ması və saxlanılması Qaydaları”nın təsdiq 
edilməsi haqqında” 2015-ci il 21 sentyabr 
tarixli 311 nömrəli, “Tibbi-sosial ekspert 
komissiyaları haqqında Əsasnamə”nin 
təsdiq edilməsi barədə” 2016-cı il 5 
fevral tarixli 36 nömrəli, “Ünvanlı dövlət 
sosial yardımın alınması üçün müraciət 
edilməsi, onun təyin olunması, verilməsi 
və verilməsindən imtina edilməsi 
Qaydaları”nın təsdiq edilməsi haqqın-
da” 2016-cı il 5 fevral tarixli 37 nömrəli, 
“Dövlət qulluğuna qəbul üzrə müsahibədə 
iştirak etmək üçün müraciətə əlavə 
edilməli sənədlərin siyahısı və sənədlərin 
qəbulu Qaydaları”nın təsdiq edilməsi haq-
qında” 2017-ci il 11 iyul tarixli 285 nömrəli, 
“Sığortaolunanların əməkhaqlarının 
maliyyələşdirilməsi Qaydası”nın təsdiq 
edilməsi haqqında” 2017-ci il 29 dekabr 
tarixli 616 nömrəli, “Fərdi məşğulluq 
proqramının yerinə yetirilməsi Qaydası 
və hesabatın forması”nın təsdiq edilməsi 
haqqında” 2017-ci il 29 dekabr tarixli 619 
nömrəli və “Sığorta ödənişinin verilməsi 
Qaydası”nın təsdiq edilməsi haqqında” 
2017-ci il 29 dekabr tarixli 620 nömrəli 
qərarlarında dəyişikliklər edilməsi barədə

“Əmək, məşğulluq, sosial müdafiə və so-
sial təminat sahələrində elektron xidmətlərin 
tətbiqinin genişləndirilməsi haqqında” 
Azərbaycan Respublikası Prezidentinin 2018-
ci il 5 sentyabr tarixli 258 nömrəli Fərmanının 
4.4-cü bəndinin icrasını təmin etmək məqsədi 
ilə Azərbaycan Respublikasının Nazirlər 
Kabineti QƏRARA ALIR:

1. Azərbaycan Respublikası Nazirlər 
Kabinetinin 2015-ci il 21 sentyabr tarixli 311 
nömrəli Qərarı (Azərbaycan Respublika-
sının Qanunvericilik Toplusu, 2015, № 10, 
maddə 1225; 2016, № 7, maddə 1343, № 11, 
maddə 1977; 2017, № 12 (II kitab), maddə 
2552; 2018, № 2, maddə 354) ilə təsdiq 
edilmiş “Sosial müavinətlərin, təqaüdlərin 
və kompensasiyaların təyin olunması üçün 
təqdim edilən sənədlərin və məlumatların 
rəsmiləşdirilməsi, baxılması və saxlanılması 
Qaydaları”na aşağıdakı məzmunda 1.5-ci 
bənd əlavə edilsin:

“1.5. Müavinət, təqaüd və kompensasiya-
nın təyin olunması ilə bağlı elektron xidmətlər 
Şöbə tərəfindən mərkəzləşdirilmiş elektron 
informasiya sistemi vasitəsilə həyata keçirilir.”.

2. Azərbaycan Respublikası Nazirlər 
Kabinetinin 2016-cı il 5 fevral tarixli 36 
nömrəli Qərarı (Azərbaycan Respublika-
sının Qanunvericilik Toplusu, 2016, № 2 
(II kitab), maddə 378, № 7, maddə 1343, 
№ 11, maddələr 1934, 1976) ilə təsdiq 
edilmiş “Tibbi-sosial ekspert komissiyaları 
haqqında Əsasnamə”nin 4.9-cu bəndinə 
“Mərkəzləşdirilmiş” sözündən sonra “Elekt-
ron” sözü əlavə edilsin.

3. Azərbaycan Respublikası Nazirlər 
Kabinetinin 2016-cı il 5 fevral tarixli 37 

nömrəli Qərarı (Azərbaycan Respublikası-
nın Qanunvericilik Toplusu, 2016, № 2 (II 
kitab), maddə 379, № 7, maddə 1342, № 
11, maddələr 1965, 1976, № 12, maddə 
2239; 2018, № 8, maddələr 1793, 1795) ilə 
təsdiq edilmiş “Ünvanlı dövlət sosial yardı-
mın alınması üçün müraciət edilməsi, onun 
təyin olunması, verilməsi və verilməsindən 
imtina edilməsi Qaydaları”nın 2.3-cü bəndinin 
ikinci cümləsində “Elektron xidmətlər” sözləri 
“e-sosial” internet” sözləri ilə əvəz edilsin.

4. Azərbaycan Respublikası Nazirlər Ka-
binetinin 2017-ci il 11 iyul tarixli 285 nömrəli 
Qərarı (Azərbaycan Respublikasının Qanun-
vericilik Toplusu, 2017, № 7, maddə 1482, 
№ 10, maddə 1906, № 11, maddə 2177; 
Azərbaycan Respublikası Nazirlər Kabine-
tinin 2018-ci il 8 noyabr tarixli 482 nömrəli 
Qərarı) ilə təsdiq edilmiş “Dövlət qulluğuna 
qəbul üzrə müsahibədə iştirak etmək üçün 
müraciətə əlavə edilməli sənədlərin siyahısı 
və sənədlərin qəbulu Qaydaları”nın 3.5-ci 
bəndinə “mərkəzləşdirilmiş” sözündən sonra 
“elektron” sözü əlavə edilsin.

5. Azərbaycan Respublikası Nazirlər 
Kabinetinin 2017-ci il 29 dekabr tarixli 616 
nömrəli Qərarı (Azərbaycan Respublikasının 
Qanunvericilik Toplusu, 2017, № 12 (II kitab), 
maddə 2561) ilə təsdiq edilmiş “Sığortaolu-
nanların əməkhaqlarının maliyyələşdirilməsi 
Qaydası”nda aşağıdakı dəyişikliklər edilsin:

5.1. 3.1-ci bəndin birinci cümləsi üzrə:
5.1.1. “Elektron xidmətlər” sözləri 

“e-sosial” internet” sözləri ilə əvəz edilsin;
5.1.2. “Mərkəzləşdirilmiş” sözündən son-

ra “Elektron” sözü əlavə edilsin; 
5.1.3. “MİS” abreviaturası “MEİS” abrevi-

aturası ilə əvəz edilsin;
5.2. 3.9-cu bənddə “MİS-in” abreviaturası 

“MEİS-in” abreviaturası ilə əvəz edilsin; 
5.3. 4.4-cü bəndin birinci cümləsində 

“MİS-ə” abreviaturası “MEİS-ə” abreviaturası 
ilə əvəz edilsin.

6. Azərbaycan Respublikası Nazirlər 
Kabinetinin 2017-ci il 29 dekabr tarixli 619 
nömrəli Qərarı (Azərbaycan Respublikası-
nın Qanunvericilik Toplusu, 2017, № 12 (II 
kitab), maddə 2564) ilə təsdiq edilmiş “Fərdi 
məşğulluq proqramının yerinə yetirilməsi 
Qaydası və hesabatın forması”nın 2.5-
ci bəndinə “Mərkəzləşdirilmiş” sözündən 
sonra “Elektron” sözü əlavə edilsin və həmin 
bənddə “MİS” abreviaturası “MEİS” abrevia-
turası ilə əvəz edilsin.

7. Azərbaycan Respublikası Nazirlər 
Kabinetinin 2017-ci il 29 dekabr tarixli 620 
nömrəli Qərarı (Azərbaycan Respublikasının 
Qanunvericilik Toplusu, 2017, № 12 (II kitab), 
maddə 2565) ilə təsdiq edilmiş “Sığorta 
ödənişinin verilməsi Qaydası”nda aşağıdakı 
dəyişikliklər edilsin:

7.1. 4.4-cü bəndə “Mərkəzləşdirilmiş” 
sözündən sonra “Elektron” sözü əlavə edilsin 
və həmin bənddə “MİS” abreviaturası “MEİS” 
abreviaturası ilə əvəz edilsin;

7.2. 5.1-ci bənddə “MİS-in” abreviaturası 
“MEİS-in” abreviaturası ilə əvəz edilsin.

Novruz MƏMMƏDOV 
Azərbaycan Respublikasının Baş naziri

№ 533

№ 534

Bakı şəhəri, 13 dekabr 2018-ci il

Bakı şəhəri, 13 dekabr 2018-ci il

Qeyd: Qərara edilmiş əlavələrin tam mətni ilə www.cabmin.gov.az və 
www.xalqqazeti.com saytlarında tanış ola bilərsiniz.

GENNADI ŞMAL: 
Dünya Heydər Əliyev, 

Fərman Salmanov, Sabit Orucov 
kimi insanların üzərində dayanır

ATMU-da anım tədbiri

Ermənistan silahlı qüvvələrinin 
 bölmələri atəşkəs rejimini 

23 dəfə pozub
�� Ermənistan silahlı qüvvələrinin bölmələri cəbhənin 

müxtəlif istiqamətlərində iriçaplı pulemyotlardan da  istifadə 
etməklə sutka ərzində atəşkəs rejimini 23 dəfə pozub.

Müdafiə Nazirliyinin mətbuat 
xidmətindən bildiriblər ki, Ermənistan 
Respublikasının Berd rayonunun Çinari 
kəndində yerləşən mövqelərdən Tovuz 
rayonunun Ağdam kəndində, Krasnoselsk 
rayonu ərazisindəki adsız yüksəkliklərdə 
yerləşən mövqelərdən Gədəbəy ra-
yonunun Göyəli kəndində və adsız 
yüksəkliklərdə yerləşən mövqelərimiz 
atəşə tutulub.

Tərtər rayonunun işğal altında olan 
Göyarx, Ağdam rayonunun Sarıcalı, 
Novruzlu, Mərzili, Füzuli rayonunun Qobu 
Dilağarda, Qərvənd, Aşağı Seyidəhmədli, 
Horadiz kəndləri yaxınlığında, 
həmçinin Goranboy və Tərtər rayonları 
ərazisindəki adsız yüksəkliklərdə yerləşən 
mövqelərdən də ordumuzun mövqeləri 
atəşə məruz qalıb.

AZƏRTAC

“Əbədi ezamiyyət” filmi Afinada nümayiş etdirilib

�� Afinada müasir Yunanıstan dövlətinin ilk parlament 
binasında Azərbaycan Xalq Cümhuriyyətinin 100 illiyi ilə bağlı 
tədbir keçirilib.

Tədbirdə Yunanıstan parla-
mentinin, diplomatik korpusun 
üzvləri, Yunanıstan ictimaiyyətinin 
nümayəndələri iştirak ediblər. 

Əvvəlcə Azərbaycan xalqının 
ümummilli lideri Heydər Əliyevin 

xatirəsi bir dəqiqəlik sükutla yad 
edilib. 

Yunanıstan parlamentinin üzvləri 
Panayotis Kurumblis, Georgios Stili-
os, İlxan Axmet tədbirdə çıxış edərək 
müsəlman şərqində ilk demokratik 

respublika olan Azərbaycan Xalq 
Cümhuriyyətinin ən yüksək demok-
ratik və humanist dəyərlər əsasında 
qurulmasından, 23 aylıq fəaliyyəti 
dövründə Cümhuriyyətin dövlət qu-
ruculuğu sahəsində həyata keçirdiyi 
islahatlardan söz açıblar.

Ölkəmizin Yunanıstandakı 
səfirliyinin müvəqqəti işlər vəkili 
Eldar Əliyev çıxışında Azərbaycan 

Xalq Cümhuriyyətinin 100 illiyi 
münasibətilə il ərzində Yunanıstan-
da keçirilən tədbirlərdən bəhs edib. 
Qeyd edib ki, bu tədbirin demokratiya 
ideyasının yarandığı ölkə olan Yuna-
nıstanın tarixi parlament binasında 
keçirilməsinin simvolik əhəmiyyəti 
var. Cümhuriyyət hökumətinin ən 
böyük nailiyyətlərindən birinin dövlət 
müstəqilliyinin de fakto tanınması 
olduğunu bildirən diplomat Heydər 
Əliyev Fondunun dəstəyi ilə Bakı 
Media Mərkəzi tərəfindən hazırlanan 
“Əbədi ezamiyyət” sənədli filminin 
Cümhuriyyətin görkəmli xadimlərinin 
şərəfli fəaliyyətinə işıq saldığını ifadə 
edib. 

Daha sonra nümayiş etdirilən 
“Əbədi ezamiyyət” filmi iştirakçılar 
tərəfindən böyük maraqla qarşılanıb.

İqbal HACIYEV,  
AZƏRTAC-ın xüsusi müxbiri

Afina


